N =
S
S

ich Spors
dhealach

L |

Lao
Gh



CLAR-INNSE

1
2.
3.
4.
9.
6.
7.
8.
9.

Andy Gray
Seonaidh MacCoinnich

Beth NicLeoid/Alison NicDhomhnaill

Cailean Caimbeul

Calum Fearghasdan

Calum MacLeoid

lain Mac llle na Brataich

lain Collins

Kerry agus Ciorstaidh Nic=a-=Phi

Rionnagan Oga: Lewis Morgan/Mata Wright/D A Moireasdan
Rionnagan Oga: Kara Hanlon/Heather NicFhionghain
Murchadh MacLeoid

Ronaidh agus Donaidh MacFhionghain

Tormod MacLeoid Hall

Raghnall Ros




ANDY GRAY CAIBIDEIL

Rugadh agus thogadh an cluicheadair ball-coise, Andy Gray, ann an Glaschu. Ach b’ ann ity

bhon a’' Bhac ann an Leodhas a bha a mhathair. Gu dearbh, chluich Andy airson sgioba -H"‘-
ball-coise a' Bhac nuair a bha e na bhalach ©g. Bha e mar phairt dhen sgioba a ghleidh Liog
Leodhais agus na Hearadh ann an 1972. Bha e cuideachd anns an sgioba a thog Cupa Eilean ==

an Fhraoich ann an 1972.

Bliadhna as déidh sin, thoisich e air ainm a dheanamh dha fhéin aig Dundee United. Eadar
1973 agus 1975, chuir Andy ceathrad 's a sia tadhail airson United. Bha clubaichean mora
ann an Sasainn a-nis a’' cumail suil air. Cha robh e ach naoi bliadhn' deug nuair a ghluais e
gu Aston Villa.

San dara seusan aige aig Villa Park, chuir e fichead ' sa coig tadhail. Choisinn sin duais na
Broig Oir dha. An ath sheusan a-rithist, rinn Andy nas fhearr buileach. Chuir e fichead 's a
naoi tadhail airson Villa. Choisinn sin da dhuais eile dha - cluicheadair 6g na bliadhna agus
cluicheadair na bliadhna. Chan eil ach dithis air an da dhuais a thogail san aon t-seusan
bhon uair sin - Cristiano Ronaldo agus Gareth Bale.

Ann an 1979, ghluais Andy gu Wolverhampton Wanderers airson millean gu leth not. B' e
sin an t-suim airgid a bu mhotha a chaidh a phaigheadh air cluicheadair ann an Sasainn
aig an am. Abair da latha! Chuir Andy an tadhal a ghleidh Cupa an Liog do Wolves ann an
1980. Ghluais e an uair sin gu Everton far an do thog e Cupa an FA ceithir bliadhna as déeidh
sin.

Bha an ath sheusan air leth soirbheachail do dh'Everton. Chan e a-mhain gun do ghleidh
iad tiotal a' Phriomh Liog, ach bhuannaich iad cuideachd Cupa nan Cup Winners aig UEFA.
Ghleidh Everton 3-1 an aghaidh Rapid Vienna ann an Rotterdam le Andy a' faighinn fear
dhe na tadhail.

An ath sheusan, thainig Gary Lineker gu Everton agus ghluais Andy air ais gu Aston Villa.
Cha deach cho math leis an dara turas aig Villa Park agus thuit iad a-mach as a' Phriomh
Liog. Bha e bliadhna cuideachd aig West Bromwich Albion.

An uair sin, ann an 1988, thill e a dh'Alba gu Rangers. B’ e seo an sgioba a bha Andy air a
bhith a’ leantail bho bha e na bhalach beag. Chuidich e iad gus tiotal a' Phriomh Liog a
ghleidheadh air an t-seusan sin. Chluich Andy cuideachd fichead turas do dh'Alba agus
chuir e seachd tadhail ann an leine ghorm na h-Alba.




ANDY GRAY CAIBIDEIL

Dé an ceangal a th' aig Andy Gray ri Eilean Leddhais?

Nad bheachd-sa, saoil de tha ann an “Duais na Broig Oir"? Minich do
fhreagairt.

Deé bha sonraichte mun t-suim airgid a phaigh Wolverhampton air Andy?

Deé tha a’ sealltainn nach robh Andy cho soirbheachail nuair a thill e a
dh'Aston Villa?

Carson a bha e iomchaidh gun do chluich Andy do Rangers aig deireadh a
chuairt-obrach mar chluicheadair ball-coise?

Bha Andy anns an sgioba a bhuannaich ‘Cupa Eilean an Fhraoich' ann an 1972.

Faigh a-mach nas urrainn dhut mun aite a th'aig ball-coise ann an Leodhas
(Eilean an Fhraoich) an-diugh. Faodaidh tu na puingean seo a chleachdadh airson
do chuideachadh:

A bheilliog ball-coise ann an Leodhas an-diugh?
Cia mheud sgioba a th' innte?

Ainmean nan sgiobaidhean.

Priomh sgioba/chluicheadair.

Cluicheadairean ainmeil eile (leithid Andy Gray) aig a bheil ceangal ri
Leddhas.

Spors eile a tha cudromach air an eilean.




SEONAIDH MACCOINNICH CAIBIDEIL

'S e cluicheadair ball-coise ainmeil a bh' ann an Seonaidh Eairdsidh MacCoinnich. Rugadh et
e ann an Glaschu ann an 1925 is thogadh e ann an eilean Thiriodh. B’ ann a Tiriodh a bha !
a mhathair agus bha athair as an Eilean Sgitheanach. B' e a’ Ghaidhlig canan na dachaigh
agus bha Seonaidh fileanta sa chanan bho aois og.

Chaidh an teaghlach air ais a dh'fhuireach a Thiriodh an uair a bha Seonaidh tri bliadhna
a dh'aois. Ach thill iad a Ghlaschu a chionn ‘s gun robh trioblaid aig Seonaidh le anail agus
bha an t-side fhliuch ann an Tiriodh ga dheanamh nas miosa.

Leis an Dara Cogadh a' tighinn, ghluais an teaghlach air ais a Thiriodh nuair a bha Seonaidh
ceithir bliadhn' deug oir bha iad a' faireachdain gum biodh iad na bu shabhailte an sin. Bha
moran luchd-airm air an eilean aig am a' chogaidh agus bhiodh Seonaidh a’ cluiche ball-
coise nan aghaidh. Chitheadh tu gur e deagh chluicheadair a bh' ann.

An uair a thill e a Ghlaschu, bha e ag obair aig companaidh einnseiniridh an uair

a chunnaic Partick Thistle e. Chuir e ainm ri cumhnant ann an 1944, agus san aon
sheachdain, chaidh a ghairm airson a dhol dhan chogadh. As déidh a' chogaidh,
chluicheadh Seonaidh faisg air 400 geam dha na Jags, agus chuir e 53 tadhail dhaibh.

B’ e am Firhill Flyer am far-ainm a bh' air a chionn ‘s gun robh e cho luath is cho sgileil air
cliathaich na pairce. Chluich e cuideachd do Bhournemouth, Fulham, Dun Bhreatann agus
Derry City.

Chaidh a thaghadh airson cluiche do dh'Alba ann an Cupa na Cruinne san Eilbheis ann an
1954. Mar sin, ‘s e an aon duine le Gaidhlig a chluich san fharpais ball-coise as motha air an
t-saoghal. Ach chaill Alba an da gheéam, 1-0 ris an Ostair agus 7-0 an aghaidh Uruguaidh!
Cha robh e na chuideachadh gun robh leintean mora clo orra. San teas, thuirt Seonaidh,
gun do chaill e leth-chlach de chuideam!

San aon bhliadhna, chluich Alba sgioba ainmeil na h-Ungaire aig Hampden. A-rithist, chaill
iad 4-2, ach thuirt Ferenc Puskas, fear dhe na cluicheadairean a b’ fhearr air an t-saoghal aig
an am, nach robh e riamh air cluiche an aghaidh fear cho math ri Seonaidh MacCoinnich.
Abair urram!




SEONAIDH MACCOINNICH CAIBIDEIL

De thug air teaghlach Sheonaidh gluasad air ais a Ghlaschu a Tiriodh?

Thill an teaghlach a Thiriodh airson sabhailteachd san Dara Cogadh.
Coris a bha Seonaidh an aghaidh an sin agus a bha a’ sealltainn a chomais air
ball-coise aig an aom am?

Dé am far-ainm a thug iad air Seonaidh aig Partick Thistle agus carson ?
Cait an robh e a’ cluich air a' phairce?
A thaobh eachdraidh nan Gaidheal, de tha sdnraichte mu Sheonaidh?

Dé chuir bacadh air na h-Albannaich all an Cupa na Cruinne agus de an fhianais
ath'againn air an seo?

Sgriobh sgeulachd ghoirid mu chuideigin a th' air tilleadh dhan aite dham buin iad as
deidh soirbheachadh; mor thall thairis no air tir-mor.

'S docha gun brosnaich cuid de na puingean seo do sgriobhadh...

Deé rinn iad a bha cho soirbheachail?

Ciamar a tha iad a’ faireachdainn?

A bheil iad iriosal/moiteil/bragail/modhail?
Ciamar a tha daoine a' deiligeadh riutha a-nis?

A bheil iad air atharrachadh ann an doigh sam bith? A bheil an da latha air tighinn
orra?

De thaiad a' cur romhpa a-nis?

Am bi am beatha gu siorraidh mar a bha e roimhe?




BETH NICLEOID AGUS ALISON

NICDHOMHNAILL CAIBIDEIL

'S e rud mor a th’ ann spors a chluiche dhan duthaich agad. Tha sin nas cinntiche buileach L L *H""' y
ma tha thu as na h-Eileanan. Ach tha dithis air tighinn bho aon eilean, Uibhist a Tuath, a "‘\ i
chluich rugbaidh do dh'Alba. Gu dearbh, tha an dithis aca air cluiche do dh'Alba aig Cupa
Rugbaidh na Cruinne.

Isann a Loch na Madadh a tha Beth NicLeoid. Thoisichia’ cluiche rugbaidh an uair a bha
iann an Colaiste Chnoc Iordain ann an Glaschu. Bha an nighean aig Sandy Carmichael,
cluicheadair rugbaidh ainmeil, air an aon chlas rithe. Bha a h-athair na choidse air sgioba
bhoireannaich West of Scotland agus sin mar a thoisich Beth sa gheéam. Chluich i cuideachd
do sgioba Murrayfield Wanderers ann an Dun Eideann.

Choisinn Beth a’' chiad cheap aice do dh’Alba ann an 1997. Bha an geama sin an aghaidh
Eirinn. Uile-gu-1&ir chluicheadh Beth seasgad 's a h-ochd turas do dh'Alba. Ghabh i pairt ann
an naoi farpaisean nan Sia Duthchannan. Bha i anns an sgioba a ghléidh an Grand Slam ann
an 1998. B' e sin a’ chiad turas agus an turas mu dheireadh a ghléidh boireannaich Alba an
fharpais. Ghabh i pairt cuideachd ann an tri farpaisean de Chupa na Cruinne. Tha Beth a-nis
ag obair na h-Oifigear-leasachaidh Spors.

Is ann an Glaschu a rugadh Alison NicDhomhnaill, ach chaidh a togail ann an Uibhist a
Tuath. Tha croit aig an teaghlach aice ann an aite ris an canar a’ Charnach. Thoisich i

a’ cluiche rugbaidh an uair a bha i san Oilthigh ann an Dun Eideann. Bha Alison a’ cluiche
an toiseach do sgioba Liosmor sa bhaile agus an uair sin dha na Royal High Corstorphine
Cougars. Choisinn i a’ chiad cheap aice do dh'Alba an aghaidh Chanada ann an 2007. Uile-
gu-leir, chluich Alison seachd-deug tursan do dh’Alba. Chluich i cuideachd do dh'Alba ann an
Cupa Rugbaidh na Cruinne ann an 2010. Tha Alison a-nis na poileas ann an Dun Eideann.




BETH NICLEOID AGUS ALISON
NICDHOMHNAILL CAIBIDEIL

Co as a tha Beth agus Alison?

De tha a’ sealltainn gun robh Beth NicLedid beagan nas sine nuair a thoisich i
a' cluiche rugbaidh?

Deé bha sonraichte mu dheidhinn an Grand Slam a bhuannaich Alba ann an 1998?
De an obair a tha aig Beth a-nis?
Ged a rugadh Alison ann an Glaschu, dé an ceangal a th' aice ri Uibhist?

Dé an obair a th' aice?

Chaidh Beth agus Alison le cheile a thogail ann an Uibhist a Tuath.

Tha thu air obair fhaighinn gus barrachd luchd-turais a thaladh a dh' Uibhist a Tuath
thairis air a’ bhliadhna a tha romhainn. Sgriobh aithisg fiosrachaidh ag innse mun eilean
agus feuch gun cuimhnich thu air na cinn seo nad aithisg:

na daoine

cothroman cosnaidh an arainneachd

cultar | modhan siubhal dhan eilean. |

cur-seachadan i tachartasan cudromach
(mar eisimpleir Féisean)

Cleachd dealbhan airson togail a thoirt dhan aithisg agad agus cuimhnich gur e
priomh amas na h-aithisg luchd-turais a thoirt dhan sgire!




CAILEAN CAIMBEUL CAIBIDEIL

‘S ann a Beinn a’' Bhaoghla a tha Cailean Caimbeul. Tha e ainmeil a chionn is gun do 0]
chluich e ann an cuairt dheireannach Cupa na h-Alba do Hibs. Bha e cuideachd anns an
aon sgioba ris an rionnaig ainmeil, George Best.

Bha Cailean ann an Oilthigh Dhuin Eideann nuair a thainig e gu aire Hibs. Chuir e ainm - i
ri cumhnant aig Easter Road ann an 1978. Ach roimhe sin bha e air a bhith a’ cluiche do
sgioba na Hearadh fad an t-samhraidh. Bhiodh e fhein agus co-ogha dha, Niall Moireasdan,
a’' siubhal dha na Hearadh a Beinn a' Bhaoghla airson geamachan a chluich. Aig an aon

am bha iad cuideachd a’ cluiche do sgioba Bheinn nam Fadhla ann an Liog Uibhist is
Bharraigh.

Rinn na Hearadh fior mhath a' bhliadhna sin oir bhuannaich iad Liog Leddhais agus na '
Hearadh. Tha cuimhne aig Cailean gun robh siostam bonas araid aca. Nan cluicheadh iad
gu math, gheibheadh iad bradan a bheireadh iad leotha dhachaigh!

Tha Cailean ag radh gur e seo an t-am a bu thoilichte a bh' aige riamh mar chluicheadair
ball-coise. Ach bha e a-nis a’ cluiche gu proifeiseanta agus fhuair e a’' chiad tadhal aige
do Hibs an aghaidh St Mirren aig Love Street. Aig deireadh an t-seusain, bha cothrom
aig Hibs agus aig Cailean Cupa na h-Alba a thogail. Bha iad a’ cluiche Rangers sa chuairt
dheireannaich aig Pairce Hampden. Ron a’ ghéam fhuair Cailean teileagram bho
charaidean sna Hearadh a’ cur meal a naidheachd air.

Le coig mionaidean ri dhol, bha cothrom aig Cailean an Cupa a ghleidheadh do Hibs. Ach
chaidh a leagail leis an neach-gleidhidh aig Rangers, Peter McCloy. Cha d' fhuair Hibs
breab-pheanais idir. Chriochnaich an géam gun tadhal. Bha an ath ghéam 0-0 cuideachd
agus mu dheireadh ghléidh Rangers 3-2 san treas geam.

'S e briseadh-duil mor a bh' ann do Hibs agus do Chailean. Smaoinich nan robh balach a
Beinn a’ Bhaoghla air tadhal a chur a ghleidheadh Cupa na h-Alba aig Hampden! An ath
sheusan nochd rionnag eile aig Easter Road. B’ e sin George Best, an cluicheadair ainmeil
aig Manchester United is Eirinn a Tuath. Thuirt Cailean gun robh e “miorbhaileach a bhith
san aon sgioba ri Best.”

Ach fiu s le Best san sgioba thuit Hibs a-mach as a’ Phriomh Roinn. Ghluais Cailean an
uair sin gu Dundee United far an robh Jim McLean na mhanaidsear. Bha e cuideachd aig
sgioba Ard Ruighe grunn bhliadhnaichean mus do sguir e a chluiche aig aois 28 air saillibh
trioblaid le adhbrann.




CAILEAN CAIMBEUL CAIBIDEIL

Deé sheall gun robh Cailean gle mheasail air ball-coise mus do ghabh e ri cumhnant
aig Hibs.

Nan cluicheadh tu gu math do sgioba na Hearadh aig an am, de an ‘tuarastal’ a
gheibheadh tu?

Cia mheud turas a chluich Hibs an aghaidh Rangers ann an Cupa na h-Alba an
seusan a thoisich Cailean?

Dé beachd Chailein air cluiche comhla ri George Best?

De thug air Cailean sgur a chluich?
Nan cluicheadh Cailean gu math do sgioba na Hearadh, gheibheadh e duais gu math
annasach!

Obraich comhla ri caraid.

Smaoinich air an airgead mhor a tha an cois ball-coise an-diugh agus na tuarastail
mhora a tha cluicheadairean ball-coise a' faighinn-fiu ‘s mura cluich iad gu math!

Deé ur beachd air seo?
A bheil cluicheadairean spors airidh air paigheadh cho mor?

Am bu choir dhaibh earrann den tuarastal aca a thoirt do chathrannas?




CALUM FEARGHASDAN CAIBIDEIL |

Thoisich Calum Fearghasdan a’ cluiche ball-coise comhla ri Ross County an uair a bha e j
seachd bliadhna a dh'aois. Ach b’ e Caley Thistle Inbhir Nis an sgioba a bha e a' leantail agus "‘w.
ghluais e thuca da bhliadhna as deidh sin. Bha caraid dha, Ryan Christie, san aon sgoil-
araich ri Calum; mar sin bha iad edlach air a chéile bho aois og.

Gu h-annasach, b’ ann an aghaidh Ross County a thainig Calum air airson a' chiad turas
airson Caley Thistle. Chaill iad an geam, ach cha diochuimhnich Calum an latha ud gu
brath. Thug Terry Butcher grunn chothroman eile dha agus an uair sin chaidh iarraidh air
cluiche do sgioba Chanada fo aois 19. Fhuair Calum an cothrom seo a chionn 's gun do
rugadh a mhathair ann an Toronto. Bha an teaghlach aicese air falbh a Leodhas air bord an
t-soithich Metagama ann an 1923.

Sa chiad fharpais eadar-naiseanta aige, chluich Calum an aghaidh dhuthchannan mar an
Spainn, Argentina, Iapan agus Meagsago. Am measg an fheadhainn a bha a’ cluiche na
aghaidh bha Gerard Deulofeu agus Denis Sudrez aig Barcelona. Chuir Calum cuideachd
a’' chiad tadhal aige do Chanada anns an fharpais sin.

As deidh sin bha e duilich dha géam fhaighinn airson Caley Thistle. Chaidh e a-mach

air iasad gu sgioba Mhontrose, ach chaidh a ghoirteachadh. Fo stiuir Iain Hughes,
thoisich Calum a’ chiad ghéam aige an aghaidh Chille Mhearnaig. Bha a theaghlach agus
a charaidean uile an lathair. Ach a-rithist chaidh a dhroch ghoirteachadh mun druim
greiseag as deidh sin. Chaill e an ath sheusan uile-gu-leir agus ghluais e gu Albion Rovers.

Bha oidhche shonraichte aig Calum aig Cliftonhill an aghaidh Queen of the South ann

an Cupa na h-Alba 2016. Leis a' ghéam co-ionann, thainig e far na beingidh gus tadhal a

chur sa mhionaid mu dheireadh. Ghleidh Rovers an géam 2-1. Bha seo a’ ciallachadh gum

biodh iad a’ cluiche Celtic san ath chuairt. Ged a chaill iad 3-0 aig Pairce Celtic, b’ e latha 7

mor eile a bha sin do Chalum a’ cluiche an aghaidh rionnagan mora Celtic agus a charaid or:
Ryan Christie. Aig toiseach seusan 2017/18 ghluais Calum a-rithist. Tha e a-nis a’ cluiche do Filt
dh'Elgin City san dara roinn de Liog na h-Alba. &




CALUM FEARGHASDAN

Carson a bha e annasach gun robh Calum Fearghastan a’ cluich do Ross County
aig ire 0g?
Nuair a ghluais e gu Caley Thistle, dé an cothrom sonraichte a fhuair Calum ann

am ball-coise eadar-naiseanta? Carson a thachair seo agus de an ceangal a bha aig
a seori Leodhas?

Dé na trioblaidean a bh' aig Calum aig Caley Thistle an deidh seo?

Ciamar a thainig Calum agus Ryan Christie comhla a-rithist?

Chaidh Calum a dhroch ghoirteachadh fhad 's a bha e a' cluiche ball-coise.

Tha ceist air eirigh anns na meadhanan mu luchd-spors a bhios a' fulang droch bhuille
sa cheann. Tha criothnachadh eanchainn air leth cunnartach agus faodaidh e beatha

a' chluicheadair a chur ann an cunnart mura faigh e curam ceart.

Tha diofar bheachdan air nochdadh air mar a ghabhas seo a lughdachadh agus co-dhiu
a bu choir casg a chur air cluicheadairean ball-coise 6ga bho bhith

a’ cluich a’ bhuill len ceann.

Dé do bheachd-sa air a’ chuspair agus dé na beachdan a th’ aig cach sa chlas?

Cleachd an t-eadar-lion airson beagan rannsachaidh a dhéanamh anns a’' chiad
dol-a-mach.

'S docha gum bi fiosrachadh aig a' cho-o0rdanaiche Active Schools cuideachd.

Dean postair mu na cunnartan a tha an luib criothnachadh eanchainn agus
a' bhuaidh a dh'fhaodadh a bhith aige air cluicheadairean ball-coise agus luchd-
spors eile a theid a bhualadh mun cheann.




CALUM MACLEDID CAIBIDEIL §

'S e sear-criogaid a th' ann an Calum MacLeoid. Chaidh Calum a thogail ann an Glaschu Wi '. /
agus chaidh e gu Ard-sgoil Chnoc na Pairce. B’ e sin an sgoil Ghaidhlig a bh' ann an "‘w. i
Glaschu aig an am. Tha ceangal aig Calum ri Uibhist a Deas. B’ ann as an sin a bha a
sheanair, Ailean, mus do ghluais esan a Ghlaschu. 'S e Highlander aon dhe na far-ainmean
aig Calum.

Thoisich Calum a' cluiche criogaid comhla ri Club Criogaid Drumpelier mus do ghluais e
gu club eile ann am Baile Udain no Uddingston. Chluich e timcheall air seachdad turas do
sgiobaidhean 0ga na h-Alba. Ann an 2006 chaidh Calum a thaghadh airson sgioba Alba fo
aois naoi bliadhn' deug a chaidh gu Cupa Criogaid na Cruinne ann an Sri Lanka.

Fhuair e an uair sin cothrom a dhol gu Club Warwickshire mar bhobhlair. As déidh bliadhna
sna sgiobaidhean 6ga, thug iad dha cumhnant da bhliadhna. Aig an am seo cuideachd,
choisinn Calum a’ chiad cheap airson sgioba criogaid na h-Alba. Bha an geam sin an
aghaidh United Arab Emirates ann an 2007. B’ e seo @’ chiad turas a bha fear le Gaidhlig air
criogaid a chluiche do dh'Alba. B’ e Calum cuideachd an cluicheadair Albannach a b’ dige a
bha air cluiche aig an ire seo.

Choisinn Calum tuilleadh clitt ann an 2009. Nochd e mar chluicheadair ionaid do Shasainn
an aghaidh Astrailia aig farpais nan Ashes, aig Edgbaston ann am Birmingham. Thuirt e

aig an am gur e urram “iongantach” a bh' ann. Mar sin 's e an aon fhear le Gaidhlig a tha air
criogaid a chluiche do Shasainn cuideachd!

Chluich e cho math agus gun do choisinn e cumhnant aig Club Criogaid Durham. Ann an
2014 chlar e corr is ceud ruith ann an da gheam as deidh a chéile. Sa chiad fhear an aghaidh
United Arab Emirates, chuir e ceud is trl deug air a' bhord. Rinn e na b’ fhearr buileach san
ath gheam an aghaidh Chanada le ceud seachdad 's a coig.

Bha an geam an aghaidh Chanada cudromach oir chuidich e Alba faighinn gu Cupa na il
Cruinne ann an 2015. Bhon uair sin tha Calum cuideachd air cluiche do dh’Alba aig farpais &

T20 na Cruinne anns na h-Innseachan ann an 2016. Tha Calum fhathast a’ cluiche gu

proifeiseanta do Chriogaid Alba a thuilleadh air a bhith na choidse.




CALUM MACLEOID

De an ceangal a th' aig Calum ris a' Ghaidhlig agus ris na h-eileanan?
Ciamar a chaidh do Chalum le sgiobaidhean 6ga na h-Alba?

Chluich Calum dhan chiad sgioba aig Alba ann an 2007 an aghaidh UAE. Dé an
da rud a bha sonraichte mu dheidhinn seo?

Ainmich duthaich eile dhan do chluich Calum?

Ainmich da rud soirbheachail a rinn Calum bho 2014.

Fhuair Calum foghlam Gaidhlig ann am baile Ghlaschu-am baile anns an deach a

thogail.

Faigh a-mach mu fhoghlam Gaidhlig ann an Glaschu an-diugh.

Ciamar a tha an suidheachadh foghlaim ann an Glaschu an-diugh air tighinn air
adhart seach mar a bha e nuair a thoisich Foghlam tro Mheadhan na Gaidhlig ann an
Glaschu an toiseach ann an 1985?




IAIN MAC ILLE NA BRATAICH CAIBIDEIL

B’ e cluicheadair ainmeil rugbaidh a bh" ann an lain Mac Ille na Brataich no John ¥ PRI
Bannerman. Rugadh e ann an Glaschu, ach b’ ann a Uibhist a Deas a bha athair. B’ e [ain “‘m. .
Ruaraidh (Mac Ille na Brataich) an t-ainm a bh' aire-san. Bha e ag obair aig oifis a’ phuist
ann an Uibhist a Deas agus b’ e cuideachd a sgriobh an t-oran Mairi's Wedding.

Chaidh Iain 6g gu Acadamaidh Shawlands agus an uair sin gu Ard-sgoil Ghlaschu. Fhad
‘s a bha e an sin, bha e na chaiptean air sgioba rugbaidh na sgoile. B' e sgoilear math a bh'
ann agus bha e fior mhath air Saidheans. Thug e a-mach ceum ann an Saidheans ann an
Oilthigh Ghlaschu. An uair sin chaidh e Colaiste Balliol ann an Oilthigh Oxford agus gu
Oilthigh Cornell anns na Staitean Aonaichte.

Choisinn lain a’ chiad cheap aige do dh'Alba ann an 1921. B’ ann an aghaidh na Frainge a
bha an géam agus chaill Alba 3-0. Uile-gu-leir, chluich Iain trithead 's a seachd turas do
dh’Alba. Bha e mar phairt dhen sgioba ainmeil a ghléidh an Grand Slam ann an 1925.

B’ e seo a’ chiad turas a bha Alba air an Grand Slam a thogail. Bha sin a’ ciallachadh gun do
bhuannaich iad an aghaidh na Frainge, a’ Chuimrigh, Eirinn agus Sasainn san aon fharpais.
Bha an géam mu dheireadh an aghaidh Shasainn air an aonamh latha fichead dhen

Mhart 1925. B' e sin @' chiad gheam a chaidh a chluiche aig Pairce Murrayfield. Bha corr is
seachdad mile neach an lathair agus ghléidh Alba 14-11.

Chluich Iain an géeam mu dheireadh aige do dh'Alba ann an 1929. A-rithist, b’ ann an
aghaidh Shasainn a bha e agus ghleidh Alba 12-6. Bhuannaich iad Cupa Calcutta an latha
sin a thuilleadh air farpais nan Coig Duthchannan.

As déidh sgur a chluiche, chuir lain aghaidh air tuathanas agus poilitigs. Bha tuath aige aig
Baile Mo Thatha, air taobh sear Loch Laomainn. 'S e Libearalach a bh’ ann. Sheas e grunn
thursan airson Parlamaid Westminster mus deach dreuchd Baran a thoirt dha ann an 1969.
Bha an nighean aige, Ray Michie, cuideachd na ball-parlamaid Libearalach. Bha mac eile
aige, Iain, a bha na sgoilear Gaidhlig agus na eachdraiche ainmeil.




IAIN MAC ILLE NA BRATAICH CAIBIDEIL

Ciamar a tha fhios againn gun robh Iain gle chomasach mar neach-spors agus mar
sgoilear?
2 A reir na h-earrainn, de th' ann an Grand Slam ?
3. Dé bha sonraichte mun gheam mu dheireadh aig Iain an aghaidh Shasainn?
4 De rinn [ain as deidh dha sgur a chluiche?
S Dé rinn dithis den chloinn aige?

Tha proifeiseantachd air droch bhuaidh a thoirt air rugbaidh ann an Alba.

A bheil thu ag aontachadh ris a’' bheachd gu h-ard?

Bheir an tidsear agad aon taobh den mholadh seo dhut. Feumaidh tu argumaidean
a dhéanamh airson an taoibh sin.

Is docha nach bi thu ag aontachadh ris an taobh a tha agadsa. Is e sgil dhoirbh a
th' ann!

Sgriobh 300 facal a’ toirt do bheachd air a’ mholadh seo. Feuch gum minich thu do
bheachdan gu soilleir!




IAIN COLLINS CAIBIDEIL

Rugadh lain Collins, no John Angus Paul Collins airson ainm slan a thoirt dha, ann an , ; _-j
Galashiels sna Criochan. Ach b’ ann a Loch Baghasdail an Uibhist a Deas a bha a mhathair. :
An uair a bha e na ghille beag, bha Iain a’ cluiche rugbaidh a thuilleadh air ball-coise. Ach
b’ e ball-coise a b’ fhearr leis. B’ ann am meadhan na pairce a bha e a’ cluiche agusb’ e a
chas chli a b’ fhearr leis. - SR

Bha e a’ cluiche ceithir bliadhna do chlub digridh Hutchison Vale. An uair sin thainig an
cothrom a dhol gu Hibernian. Chuir e seachad sia bliadhna aig Easter Road. Chluich e 195
geamannan do Hibs agus chuir e 21 tadhal. Chaidh Iain a thaghadh airson Alba aig an am
seo cuideachd. Fhuair e tadhal anns a’ chiad gheam aige an aghaidh Saudi Arabia ann an
Riyadh sa Ghearran 1988.

Bha clubaichean eile a-nis ga iarraidh agus ann an 1990 ghluais e gu Celtic. Seo an sgioba
a bha Iain air a bhith a' leantail bho bha e na bhalach beag. B' e a’ chiad chluicheadair air an
do chosg Celtic millean not. Gu mi-fhortanach do dh'Tain ge-ta, cha robh sgioba Celtic cho
math aig an am sin. Cha do bhuannaich e ach aon duais mhor - Cupa na h-Alba ann an
1995.

Bliadhna as deidh sin, ghluais lain gu Monaco. B’ e a’ chiad chluicheadair Breatannach

a ghluais gu club eile as deidh Riaghailt Bosman. Bha an riaghailt seo a' leigeil le
cluicheadairean gluasad an-asgaidh gu club eile nuair a chriochnaicheadh a’' chumhnant.
Mar sin cha d' fhuair Celtic sgillinn airson Collins agus fhuair Monaco cluicheadair luach
nam milleanean an-asgaidh.

Bha da bhliadhna shoirbheachail aig [ain san Fhraing. Ann an 1997 ghléidh Monaco Liog na
Frainge. A’ bhliadhna as deidh sin ann an 1998, rainig Monaco iar-chuairtean deireannach
an Champions' League. Rinn iad an gnothach air Manchester United agus Sir Ailig
Fearghasdan sa chuairt roimhe sin.

B’ e bliadhna mhor a bha sin do dh'Tain. Bha Alba ann an Cupa na Cruinne san Fhraing. Bha
a’' chiad ghéam aca an aghaidh Bhrasil aig an Stade de France ann am Paris. Cha tug duine
moran cothrom dhaibh. Ged a chaill iad 2-1, chuir lain Collins breab-pheanais a-steach do
dh’Alba. Thuirt e fhéin gum b’ e siud an rud a b’ fhearr a rinn e riamh mar chluicheadair.

As déidh Monaco chluich e do dh'Everton agus Fulham ann an Sasainn. Mar mhanaidsear
ghleidh e Cupa Liog na h-Alba aig Hibs ann an 2007. Thill e gu Celtic cuideachd ag obair

comhla ri Ronny Deila fad da bhliadhna. Ach bidh cuimhne gu brath air Iain Collins airson
a' bhreab-pheanais ud an aghaidh Bhrasil.




IAIN COLLINS

Deé an spors eile air an robh Iain Collins glé chomasach?

De rinn e an aghaidh Saudi Arabia ann an 1988?

De an t-urram a fhuair Iain nuair a chaidh e gu Celtic?

An robh am Iain aig Celtic soirbheachail? Lorg fianais san teacsa.

Dé bh' ann an ‘Riaghailt Bosman'? Ciamar a thug seo buaidh air Iain agus air
Celtic?

Ainmich da rud mor a rinn Iain anns na bliadhnaichean as deidh Celtic fhagail.

Deé tha Iain air a dhéanamh mar mhanaidsear agus mar choidse?

Thuirt Iain gur e a’ bhreab-peanais a chuir e a-steach an aghaidh Bhrasil ann an 1998
"an rud a b’ fhearr a rinn e riamh".

Dé an rud a b'fhearr a rinn thu fhéin riamh?

No

Deé an rud a bu mhotha a chordadh e riut a dhéanamh nuair a dh'fhagas tu an sgoil?

Sgriobh mu 300 facal.



KERRY AGUS

CIORSTAIDH NIC-A-PHI CAIBIDEIL

Rugadh is thogadh Kerry Nic-a-phi ann an Uibhist a Deas. Tha i air clitt a chosnadh dhi
fhein mar neach-spors baidhsagal beinne proifeiseanta. Is i a' chiad bhoireannach as na “‘w.
h-Eileanan Siar a tha air farpais aig Geamachan a' Cho-fhlaitheis.

'S ann a Cille Pheadair a tha Kerry agus chaidh i do sgoil Dhalabroig agus Lionacleit. ‘'S e S fam
nighean croiteir a th' innte. An uair a bha i beag, bhiodh i fhéin agus a peathraichean agus
a brathair a’ cuideachadh an athar a’ cruinneachadh nan caorach. Tha Kerry fhéin ag radh
gur e seo a dh'fhag i cho fiot is cho fallain!

Bha i tri thar fhichead an uair a fhuair i a’ chiad bhaidhsagal beinne aice. B’ e farpaisean
triathlon a bhaia’' déeanamh an toiseach. Tha sin a’ ciallachadh gum feum thu snamh,
ruith agus falbh air baidhsagal. Ach as deidh greis thuig Kerry nach robh i math gu ledr air
snamh. Mar sin rinn i co-dhunadh cumail ri spors baidhsagal.

Rinn i math gu ledr airson faighinn do sgioba baidhsagal beinne na h-Alba airson
Geamachan a’' Cho-fhlaitheis ann an Glaschu ann an 2014. Chriochnaich i san treas aite
deug. Bha i gu math moiteil gur i a’ chiad bhoireannach as na h-Eileanan Siar a bha air
farpais aig Geamachan a’' Cho-fhlaitheis. Chord e gu mor rithe cuideachd a bhith a' gabhail
pairt anns na cuirmean a dh'fhosgail agus a dhuin na Geamachan aig Pairce Celtic.

Bhon uair sin tha piuthar Kerry, Ciorstaidh — a tha na neach-teagaisg — air a piuthar a
leantainn a-steach dhan spors. Ghabh iad pairt ann an Geamachan Eileanan na Cruinne
ann an Jersey ann an 2015. Bha iad a’ réiseadh do sgioba nan Eilean Siar. Bhuannaich Kerry
da bhonn oir le Ciorstaidh san dara aite a’ togail da bhonn airgid. Combhla, choisinn iad
bonn oOir airson an sgioba a b’ fhearr.




KERRY AGUS ‘ |
CIORSTAIDH NIC—A-PHi CAIBIDEIL

A réir a' chiad pharagraf, dé tha sonraichte mu Kherry?

Dé tha Kerry ag radh a dh'thag i cho fiot agus fallain?

Carson a sguir Kerry den triathlon?

Deé chord ri Kerry mu Gheamachan a' Cho-fhlaitheis ann an Glaschu?
Ciamar a bhios Kerry agus a piuthar Ciorstaidh a’ farpais comhla?

Cait am biodh duil agad an earrann seo a leughadh? Thoir adhbhar airson do
bheachd.

TURAS BAIDHSAGAL NAN EILEAN

Tha thu a’' dol a dhéanambh cuairt bhaidhsagal anns na h-Eileanan Siar o Nis gu
Bhatarsaigh (air neo an rathad eile). Dé tha agad ri dhéanamh mus falbh thu?

Dé cho fad ‘s a bheir e?
Dé an treanadh a tha dhith ort?
Dé an taic a dh'fheumas tu air an rathad?
Cait am fuirich thu air an oidhche?
° Co théid combhla riut?

Sgriobh aithisg ghoirid mun turas a tha air thoiseach ort.




NAGAN OGA:

WIS MORGAN/MATA WRIGHT/ CAIBIDEIL
MOIREASDAN

Lewis Morgan

Chaidh Lewis Morgan aig St Mirren ainmeachadh air eilean Leddhais. B' ann a Bragar
a Deas a bha a shinn-seanair. B' e Domhnall Mac Gill-Eain an t-ainm a bh' air. Bha e na
Inspeactair air Poileas Ghlaschu agus bha e cuideachd a’ sabaid anns a' Chogadh Mhor.

Ged a tha Lewis a’ cluiche aig St Mirren, b’ ann aig Rangers a thoisich e. Bha e an sin na
bhalach gus an do ghluais e gu St Mirren. Chluich e a' chiad gheam aige airson St Mirren an
aghaidh Celtic anns an t-Sultain 2014. Chaill na Buddies 2-1 an latha sin.

Bhon uair sin, tha Lewis air e fhéin a stéidheachadh san sgioba. Tha e air fear dhe na
cluicheadairean as fhearr aig St Mirren. Ann an seusan 2016/17 choisinn e an duais airson
an Cluicheadair a b’ fhearr aig St Mirren. A’ bhliadhna sin cuideachd chaidh a’ chiad cheap
a thoirt do Lewis airson sgioba Alba fo aois 21. Rinn e cho math an aghaidh Estonia 's gun
d’' fhuair e duais Sar Chluicheadair a' Gheama. Gun e ach fichead bliadhna a dh'aois, tha
bliadhnaichean mora ro Lewis sa ghéam aig ard ire.

Mata Wright agus Domhnall Ailig Moireasdan

Nas o0ige na Lewis Morgan, tha dithis bho na h-Eileanan Siar a tha a' cluiche do Ross
County agus Caley Thistle Inbhir Nis. Tha Mata Wright aig na Staggies agus Domhnall Ailig
Moireasdan aig na Caley Jags. 'S e cluicheadair-aghaidh a th’ ann am Mata agus cluichidh
Domhnall Ailig aig a’ chul no ann am meadhan na pairce.

Chaidh an dithis aca a thogail anns an Rubha an Leddhas. Bha iad a’ cluiche comhla do
sgioba 0g an Rubha agus Sgoil MhicNeacail. Tha Mata a’ siubhal a Leddhas gach deireadh
sheachdain a chluiche do Ross County. Ghluais an teaghlach aig Domhnall Ailig a dh'Inbhir
Nis. Mar sin, chan fheum esan siubhal gu tir-mor airson cluiche dhan sgioba aige.

Tha an dithis aca air cluiche an aghaidh a chéile dha na sgiobaidhean 0ga aig Ross
County agus Caley Thistle. Bidh iad an dochas cluiche dha na sgiobaidhean mora aig na
clubaichean sin anns na bliadhnaichean ri teachd.




NAGAN DGA: =
WIS MORGAN/MATA URIGHT/ CAIBIDEIL
MOIREASDAN

Co0 as a bha sinn-seanair Lewis Morgan agus de rinn esan na bheatha?

Ciamar a tha fhios againn bhon teacsa gu bheil saoghal dochasach air thoiseach air
Lewis a thaobh ball-coise?

Cait am bi Mata agus Domhnall Ailig a’ cluich air a' phairce?

De rinn Mata agus Domhnall Ailig airson barrachd adhartais a dhéanamh ann am
ball-coise?

Déan agallamh combhla ri cuideigin san sgoil agad, no nad theaghlach, a bhios
a’ cluich spors sam bith aig ard ire.

Carson a thoisich iad air an spors shonraichte aca a chluich?

Cait am bi iad a’ treanadh?

Dé an rud a b’ fhearr a rinn iad gu ruige seo?

Deé tha iad an dochas a dheanamh san am ri teachd?



{NAGAN DGA:

RA HANLON AGUS CAIBIDEIL
THER NICFHIONGHAIN

Kara Hanlon : R,

'S e snamhadair air leth talanta a th’ ann an Kara Hanlon. Is ann a Stedrnabhagh, an Eilean
Leodhais a tha i. Thoisich i a’ snamh nuair a bha i seachd bliadhna a dh'aois. Aigaonamb'i
an snamhadair 0g a b’ fhearr a bha ann an Alba.

As deidh Sgoil MhicNeacail, chaidh Kara a dh'Oilthigh Dhun Eideann far a bheil i sa chlub
snamh. Bho chaidh i an sin, chaidh Kara a thaghadh airson Sgioba Oir agus Sgioba Airgid
Snamh na h-Alba. Thaia' treanadh coig uairean fichead gach seachdain, agus tha i air

a bhith air leth soirbheachail aig Geamachan nan Eilean. Ann an 2015 ann an Jersey,
bhuannaich i bonn oir airson srac-droma thairis air leth-cheud meatair. Da bhliadhna as
déidh sin, thog i da bhonn 6ir ann an Gotland san t-Suain. A-rithist, bha fear dhiubh airson
snamh srac-droma thairis air 50 meatair, le bonn oir eile cuideachd thairis air da cheud
meatair. Tha Kara ag amas air a bhith math gu ledr airson faighinn chun nan Geamachan
Oilimpigeach.

Heather NicFhionghain

Rinn Heather NicFhionghain uabhasach math ann an Gotland cuideachd. Is ann a
Eirisgeidh a tha Heather. Bidh i a’ deanamh leum fada. Tha Heather na ball de Chlub Luth-
chleasachd Uibhist a Deas agus Eirisgeidh.

Anns a’ chiad leum aice aig Geamachan Gotland, leum Heather aon-deug meatairean
agus sia ceudameatairean. Bha sin na b’ fhaide na leum i riamh roimhe. Cha b’ urrainn
dha na boireannaich eile tighinn faisg oirre. Am measg an fheadhainn a bha a' farpais na
h-aghaidh bha te a bh' anns na Geamachan Oilimpigeach roimbhe.

Tha sin ag innse cho math ‘s a rinn Heather. Bha an latha na b’ fhearr buileach oir bha a

h-athair, a mathair, a piuthar agus a brathair air a dhol a-null dhan t-Suain ga coimhead. i H
Bidh sinn an dochas barrachd a chluinntinn mu Heather agus Kara sna bliadhnaichean a Lo
tha romhainn.




Cia mheud uair san t-seachdain a bhios Kara a' treanadh?
Dé an t-amas a th' aig Kara?
Co combhla ris am bi Heather a’ treanadh?

Dé gu sonraichte a rinn i aig Geamaichan Ghotland?

Sgriobh sgeulachd ghoirid stéidhichte air an t-sean fhacal seo.

“an t-ionnsachadh o6g, an t-ionnsachadh boidheach”




MURCHADH MACLEOID CAIBIDEIL

'S e cluicheadair ainmeil ball-coise a th’ ann am Murchadh MacLeoid. Chluich e do Celtic, 'H.,|
Borussia Dortmund, Hibs agus Alba. B’ ann a Port Righ san Eilean Sgitheanach a bha athair .
agus seanair Mhurchaidh. Rugadh e ann an Glaschu agus thoisich e a’ cluiche ball-coise aig
sgioba Dhun Bhreatann. Bha cothrom aige a dhol gu Rangers cuideachd. Ach bha e t:'s’: oo
a' faireachdainn gum faigheadh e cluiche nas luaithe aig Dun Bhreatann. :

Chuir Murchadh seachad tri bliadhna aig Dun Bhreatann. An uair sin ghluais e gu Celtic
airson £100,000. Cha robh e fada a' cosnadh clit. Bha na tadhail chumhachdach aige

a' cordadh ris an luchd-taic agus cha robh moran na b’ fhearr na an tadhal a ghleidh an
Liog ann an 1979. Cha robh a dhith air Rangers ach puing airson an tiotal a thogail. Bha an
geam mu dheireadh aig Celtic an aghaidh Rangers aig Parkhead. Ach a’ cluich le deichnear,
bhuannaich Celtic 4-2 le Murchadh a' faighinn an tadhail mu dheireadh anns a’ mhionaid
mu dheireadh. Abair brag!

Uile-gu-leir ghleidh Murchadh Lig na h-Alba coig tursan, Cupa na h-Alba da thuras agus
Cupa an Liog aon turas aig Celtic. Chluich e cuideachd an aghaidh sgiobaidhean ainmeil
leithid Real Madrid, Juventus agus Real Sociedad. Aig an am seo cuideachd chluich, e

a' chiad ghéam aige do dh'Alba. Bha sin an aghaidh Shasainn aig Pairce Hampden le Alba
a' gleidheadh tadhal gu neoni. Tha fichead ceap aige airson Alba. Nam measg bha da
ghéam aig Cupa na Cruinne 1990 san Eadailt. Bha na geamachan sin an aghaidh na Suain
agus Brasil.

As déidh naoi bliadhna aig Celtic, ghluais Murchadh gu Borussia Dortmund sa Ghearmailt.
Bha e an sin ceithir bliadhna agus dh'ionnsaich e Gearmailtis. Goirid as deidh dha gluasad,
choinnich Dortmund ri Celtic ann an Cupa UEFA. Chaidh failte mhor a chur air Murchadh
aig Pairce Celtic, ach chaill an t-seann sgioba aige 3-2. Bhuannaich e da dhuais aig
Dortmund - Cupa na Gearmailt agus an Super Cup.

Thill e a dh'Alba an toiseach mar chluicheadair do Hibs. Thog e Cupa an Liog ann an 1991
comhla ris na Hibees. As déidh sin, bha e na mhanaidsear aig Dun Bhreatann agus Partick
Thistle. Thill e an uair sin gu Celtic comhla ris an Duitseach Wim Jansen ann an 1997.

'S e bliadhna mhor a bha sin do Celtic. Bha Rangers a’ feuchainn ris an Liog a ghleidheadh
airson an deicheamh turais an ceann a chéile. Ach chaidh aig Murchadh, Jansen agus
fear leis an ainm Henrik Larsson air stad a chur orra. Tha Murchadh a-nis ag obair sna
meadhanan.




MURCHADH MACLEOID CAIBIDEIL

Carson a chaidh Murchadh gu Dun Bhreatann seach gu Rangers?

Ciamar a choisinn e cliu aig Celtic ann an uine ghoirid?

Ainmich cuid de na figearan a tha a’ dearbhadh cho soirbheachail 's a bha am
Mhurchaidh aig Celtic.

Carson a dh'ionnsaich Murchadh Gearmailtis?

Carson a tha Murchadh agus Wim Jansen ainmeil ann an eachdraidh Celtic?

Ann an Caibdeil 10, rinn thu agallamh comhla ri cuideigin sa chlas/nad theaghlach.

A-nis, libhrig program spors telebhisean coltach ri Sportscene, Match of the Day
no BBC Spors Facebook Live sa chlas agad. Cuidichidh an tidsear sibh a’ déanamh
toiseach-tdiseachaidh.

Ullaich scriopt!
Tagh preasantair, neach-aithris, edlaiche, neach-camara, agus stiuiriche!
'S docha gum bi dreuchdan eile a dhith sa chlas?

Faodaidh an clas an da chuid spors an latha an-diugh agus spors bho chionn
fhada ann an eachdraidh a chomhdach sa phrogram.

An déidh bliadhnaichean na chluicheadair ball-coise proifeiseanta, fhuair Murchadh
obair anns na meadhanan.

Tha thu fhein a’ cur a-steach airson obair nad neach-aithris spors anns na meadhanan
Ghaidhlig.

Lion a’ chunntas-beatha air duilleag 26.

RONAIDH AGUS DONAIDH

MACFHIONGHAIN CAIBIDEIL

'S e caraid bhraithrean a th’ ann an Ronaidh agus Donaidh MacFhionghain. . il
Bha an dithis aca a’ cluiche ball-coise do Rangers agus Partick Thistle. Tha ceangal laidir L"”‘\ it
aig an dithis ris na h-Eileanan. Bha an athair a Gleann Dail san Eilean Sgitheanach agus

‘s ann a Carlabhagh an eilean Leddhais a bha am mathair. Chaidh na braithrean a thogail
ann am Baile Ghobhainn ann an Glaschu. Ach nuair a bha an darna cogadh ann, thill iad a
dh'fhuireach a Charlabhagh.

Chaidh Ronaidh gu Rangers ann an 1958 agus Donaidh gu Partick Thistle bliadhna as deidh
sin. Chluich Ronaidh 473 geamannan do Rangers agus ghleidh e tiotal an liog da thuras,
Cupa na h-Alba ceithir tursan agus Cupa an Liog tri tursan.

Chluich e cuideachd 28 tursan do dh'Alba. Bha e a’ cluiche anns a’ gheéam ainmeil nuair s 4
arinn Alba an gnothach air Sasainn aig Wembley ann an 1967. Bha Sasainn air Cupa na
Cruinne a thogail a’ bhliadhna roimhe sin. Mar sin, nuair a rinn Alba an gnothach orra 3-2,
bha Alba ag radh gur iadsan an sgioba a b’ fhearr air an t-saoghall Ann an 1966 bha Ronaidh
cuideachd anns an sgioba aig Alba nuair a chluich iad an aghaidh Bhrasil. Na aghaidh an
latha sin bha an cluicheadair ainmeil, Pelé.

Gu mi-fhortanach, bhrist Ronaidh a chas gu dona ann an 1971. Bha Rangers a’ cluiche an
aghaidh Sporting Lisbon ann am Portagail nuair a thachair e. Bha sin a’ ciallachadh nach
robh e san sgioba nuair a ghleidh Rangers Cupa nan Cup Winners ann an 1972.

Cha robh Ronaidh cho math tuilleadh agus ghluais e a dh'Afraga a Deas far an robh e

a' cluiche aig Durban United. Dh' fhuirich e an sin airson corr is trithead bliadhna ach nuair
a thainig sgaradh-cinnidh no apartheid gu ceann, thill e dhachaigh a dh'Alba. Bha Ronaidh
a' faireachdainn gun robh Afraga a Deas a-nis ro chunnartach. Ghluais e air ais a Leddhas
agus tha e a' fuireach anns an Rubha.

Chluich Donaidh ceithir bliadhn' deug do Phartick Thistle. Nochd e 321 tursan airson nan
Jags agus chuir e aon tadhal - an aghaidh Hibs ann an 1968. As déidh dha sgur a chluiche,
bha e na thearapaist-cuirp no physiotherpist aig a’ chlub agus mar phairt de sgioba
coidsidh na h-Alba. Tha Donaidh a-nis a’ fuireach ann an Rinn Friu.




RONAIDH AGUS DONAIDH

MACFHIONGHAIN CAIBIDEIL

Dé an ceangal a bha aig na braithrean seo ris na h-eileanan?
Dé an géam fior ainmeil anns an robh Ronaidh a’ cluich?
De an rud mi-fhortanach a thachair do Ronaidh ann an 19717

Carson a dh'thag Ronaidh Afraga a Deas?

o s N o

A thaobh obair, de rinn Donaidh as deidh dha sgur a chluich?

Tha thu fheéin agus do charaid air bliadhna a ghabhail a-mach a foghlam agus ga cur
seachad ann an Afraga a Deas.

Sgriobh a’ chiad litir agad dhachaigh ag innse mun turas gu ruige seo agus na diofar
fhaireachdainnean a th' air a bhith agad o dh'thag thu an dachaigh.

° Cleachd an t-eadar-lion airson rannsachadh a dheanambh air beatha ann an
Afraga a Deas.

. Ciamar a tha e eadar-dhealaichte bhon dachaigh?

° Dé tha thu ag ionndrainn?

. Dé tha a' cordadh riut?




TORMOD MACLEOID HALL CAIBIDEIL

Bha Tormod MacLeoid Hall no ‘Nim' na chaiptean air sgioba rugbaidh Shasainn. Ach b’ ann
a Leddhas a bha a mhathair. B’ e Catriona Anna NicLeodid an t-ainm a bha oirre. Rugadh i “‘w.
ann an Stedrnabhagh agus bha a parantan a Tolastadh a’ Chaolais.

'S e banaltram a bh’ ann an Catriona Anna agus bha i ag obair ann an ospadal ann an S fam
Huddersfield. B’ ann an sin a choinnich i ris an Dotair Samuel Hall & Eirinn agus phos iad.
Aig am nan saor-laithean bhiodh an teaghlach a’ dol a Leddhas. Bhiodh a’ chlann

a' fuireach comhla ri an seanair 's an seanmhair ann an Tolastadh a’ Chaolais.

B’ e balach mor, tapaidh a bh' ann an Tormod. Bha corr is sia troighean a dh'airde ann.

Bu toigh leis a bhith ag iasgach, ach b’ e rugbaidh an spors a b’ fhearr leis. Thoisich e a’
cluiche a’ ghéam aig aois aona bliadhn’ deug san sgoil ann an Worksop. As déidh an sgoil
fhagail, chaidh e dhan Arm. Ach cha robh e fada an sin nuair a fhuair e cothrom tilleadh gu
rugbaidh. Chluich e do Huddersfield, Richmond, Siorrachd Iorc agus Middlesex.

Fhuair Tormod a' chiad cheap aige do Shasainn ann an 1947. Bha an géeam sin an aghaidh
na Cuimrigh aig Cardiff Arms Park. Chluich Tormod seachd-deug tursan do Shasainn.
Dhiubh sin ghléidh iad naoi, chaill iad sia agus bha a dha co-ionann. Ann an tri-deug
dhe na geamachan sin bha Tormod na chaiptean air an sgioba. Fhuair e trithead ‘s a naoi
puingean do Shasainn.

Chaidh a thaghadh da uair cuideachd airson sgioba nam Barbarians. Airson cluiche dha na
Baa-baas feumaidh tu a bhith fior mhath air rugbaidh. Chluich e an geam mu dheireadh
aige do Shasainn an aghaidh Eirinn, duthaich athar, aig Rathad Landsdowne ann an 1955.
As deidh sgur a chluiche, bhiodh e fhathast a' tadhal air Leddhas agus ag iasgach ann an
Gearraidh na h-Aibhne. Gu mi-fhortanach, dh'thas Tormod tinn le aillse agus as deidh uine
ghoirid, bhasaich e ann an 1971. Cha robh e ach da fhichead s a sia bliadhna a dh'aois.




TORMOD MACLEOID HALL CAIBIDEIL

Dé bha mathair Thormoid a’ déanamh nuair a choinnich i ri athair?

Dé an coltas a bh' air Tormod?
Cleachd fianais bhon earrainn airson taic a thoirt dha do fhreagairt.

Cia mheud turas a chluich Tormod rugbaidh do Shasainn agus de cho tric 's a bha
e na chaiptean?

Airson cluich do na Barbarians, de cho math ‘s a dh'fheumadh tu a bhith?

Ciamar a chum Tormod suas a cheanglaichean ri Leodhas?

Bhiodh Tormod a' fuireach combhla ri sheanmhair ann an Leddhas anns na saor-
laithean.

Lion an clar air an ath dhuilleig airson aon de na seachdainean priseil a chuir e
seachad ann an Leddhas comhla ri sheanmhair ann an 1935 (nuair nach robh esan
ach 10 bliadhna).

Co ris a bhiodh beatha coltach ann an Leddhas aig an am?

Deé na rudan a bhiodh Tormod a’ deanamh tron latha? Obair na moéna? Iasgach?
Caoraich? A’ bleoghann crodh?




SEACHDAIN: BLIADHNA: 1935

DILUAIN DISATHAIRNE

DIMAIRT LA NA SABAID

DICIADAIN NOTAICHEAN

DIARDAOIN

RAGHNALL ROS CAIBIDEIL

Ann am beachd nan eodlaichean 's e Raghnall Ros an cluicheadair iomain a b’ fhearr a

bh' ann riamh. A’ cluiche airson Cinn a’ Ghiuthsaich chuir e corr is mile tadhal, rud nach
deach a dheanamh riamh ann an eachdraidh a’ gheama. Choisinn e cuideachd duais MBE
airson na rinn e mar chluicheadair.

Ach dh'fhaodadh Raghnall cuideachd a bhith ainmeil mar chluicheadair teanas. Nuair a bha
e na bhalach, b’ e an cluicheadair 0g a b’ fhearr ann an Alba agus rainig e aireamh a dha san
duthaich. Dh'fhaodadh e a bhith air cumail air gu ire phroifeiseanta, ach bhiodh sin

a' ciallachadh gum feumadh e gluasad air falbh bhon Ghaidhealtachd dhan bhaile mhor.

B’ fhearr leis cuideachd spors sgioba seach spors aon duine; mar sin b’ e camanachd a
thagh e.

Thug athair, [ain, buaidh mhor air Raghnall 6g. Bha e fhéin air a bhith na chluicheadair
agus na choidse soirbheachail airson sgioba Cheann a’ Ghiuthsaich. Is e fear-tréeanaidh
cruaidh a bh' ann cuideachd. Nam faiceadh e a’' chlann a’ cluiche ball-coise ann an
raon-cluiche na sgoile, bhreabadh e am ball seachad air a’ bhalla agus dh'iarradh e orra
na camain a thoirt a-mach! Choisinn lain cuideachd duais MBE airson na rinn e airson
camanachd.

Bha camanachd san fhuil air gach taobh dhen teaghlach. Bhuineadh mathair Raghnaill,
Belle, dhan teaghlach Sellar a bha ainmeil ann an eachdraidh cluba Bhail' Ur an t-Sléibh - na
dluth nabannan agus na naimhdean mora aig Cinn a’ Ghiuthsaich.

Ach rinn athair cinnteach gum b’ e Cinn a’ Ghiuthsaich a thaghadh a mhac. Chluich
Raghnall a' chiad gheama aige ann an 1992 aig am nuair a bha sgioba shonraichte aig Cinn
a' Ghiuthsaich. Bha iad cho math agus gun tug Leabhar Eachdraidh Guinness dhaibh urram
mar an sgioba spors a b’ fhearr riamh as deidh a dhol ceithir bliadhna gun gheama a chall.

Aig cridhe na sgioba sin bha Raghnall Ros. Cha robh duine sa gheama a chuireadh am ball
dhan lion coltach ris. Sheall e sin ann an cuairt dheireannach Cupa na Camanachd 1997,

a' cur sia tadhail an aghaidh Bhail’ Ur an t-Sléibh, geama a bhuannaich Cinn a’ Ghiuthsaich
12-1. Ann an seusan 2002/03 chuir Raghnall 94 tadhail sna farpaisean gu leir. Chan fhacas
a leithid riamh roimhe no bhon uair sin. 'S beag an t-iongnadh gun deach am far-ainm,
‘Ronaldo of the Glens' a thoirt air, as déidh a’ chluicheadair ball-coise Bhrasilianaich
ainmeil.

Choisinn Raghnall a h-uile duais anns a’ gheama, nam measg dusan bonn airson Cupa na
Camanachd a ghleidheadh. Bha pairt chudromach aige cuideachd ann a bhith

a' brosnachadh chluicheadairean gus clogaidean a chleachdadh airson an cinn a dhion.
Tha Raghnall Ros a-nis na Oifigear Leasachaidh airson Comann na Camanachd agus ‘s e
cuideachd manaidsear sgioba naiseanta nam fear.




RAGHNALL ROS CAIBIDEIL

oower renewables

-

-
.

Deé rinn Raghnall Ros do sgioba iomain Chinn a' Ghiuthsaich a choisinn clit
sonraichte dha sa gheama?

2. Thoir seachad da adhbhar a thug air Raghnall iomain a thaghadh seach teanas.

3. Nam faiceadh lain, athair Raghnaill, clann a’ cluiche ball-coise san raon-chluiche,
dé dhéanadh e?

4.  Minich carson a bha 1992 na bliadhna air leth soirbheachail do sgioba Chinn
a’ Ghiuthsaich.

S. A bharrachd air a h-uile duais a b’ urrainn dha a chosnadh fhaighinn, de am
brosnachadh cudromach a thug Raghnall do chluicheadairean oga?

A bheil cuideigin san teaghlach, no san sgoil, agadsa (no cuideigin ann an club anns a
bheil thu an sas) a bhios gad bhrosnachadh?

Sgriobh mu dheidhinn carson a tha an duine sin cudromach dhut.
A bheil naimhdeas eadar am baile/sgire agadsa agus baile/sgire sam bith eile? Carson?

Dean rannsachadh air an naimhdeas sin NO air naimhdeas a tha eadar sgiobaidhean
spors ainmeil leithid:

° Bail' Ur an t-Sléibh agus Cinn a’ Ghiuthsaich (iomain) no
o Lobhat agus a' Mhanachainn (iomain) no

o Rangers agus Celtic (ball-coise) no

o Sasainn agus Alba (rugbaidh) no

. Sasainn agus Astrailia (criogaid)



